


kan nhar jjm3a f l3chiyya, chwiyya 9bl lmghrb.

lmdina l9dima dial Fes kant 3amra b nnas. kano 

S7abna kraw wa7d rriaD ghzal f wsT lmdina, w 

3Tawna sswart dialo bach ndkhlo lih 9bl mnhom w 

nwjjdo l3cha, 7it houma kano ghadi yjiw m3TTlin 

mn ssfr.

ana w 3a2ilti kounna hazzin m3ana kollchi tt9Dya, w 

7tta lkika lli wjjdt… kounna nDoro f dak ddrb b7al 

lmataha, w nnzlo f DDroj dial l7jr kayzll9o. wSlna 

akhiran 9ddam wa7d lbab kbir dial l3r3ar mn9ouch.

wldi dar yddo f jibo bach ykhrrj ssarout…

ma kaynch !

9llb jjib lakhor. Walou, ma kaynch. khwa SSak dialo 

fou9 wa7d ddrja w walou ma l9ahch. sarout kbir w 

9dim dial l7did ghbr ! rriaD khawi, S7abna mazal f 

TTri9 b3ad, w 7na m7bousin brra !



Kant 19:30. llil Ta7 d99a w7da. ddrouba lli Drna 

fihom khawyin. l9ina rasna f DDlma, m7bousin brra, 

hazzin tt9Dya w lkika bin yddina w ttilifounat fihom 

5% dial lbatri.

— « glt l wldi, qoul liyya blli katD7k m3aya ! »

— « gal liyya : ma ranich nD7k … »

rj3na l dak TTri9 lli jina mnnou b zzrba, 3inina las9in 

f lrD f DDlam, b DDo dial ttilifounat lli kano ghadi 

yTfaw. b9ina nchoufo t7t koll 7anout msdoud, t7t 

koll s99aya. Walou. ssarout ghbr.

ttilifoun diali Tfa. b9ina cha3lin ghir DDo dial tilifoun 

rajli.

w7lna. bla GPS, bla Do, twDDrna f mdina 3ndha alf 

3am. bdit n7ss b jjou3 ana w ddrari, 3yina bzzaf b 

DDoran, w bghit ghir ngls f lrD w nstslm.



f dik ll7Da b DDbT, khrj wa7d rrajl kbir mn wa7d 

lbab Sghir mkhbbi, hazz 9ndil f yddo. Chafna, w fhm 

chno wa93. ma kay3rfna ma kan3rfoh, walakin f 

blaSt ma ykmml Tri9o, w9f.

— « malkom a wlidati ? tlfto ? »

Chr7na lih 3la ssarout lli mcha lina, rriaD lli khawi, w 

S7abna lli mazal b3ad. W tmma, ban lkaram 

lmghribi.

ma galch « khSara » w mcha, lla, 7TT l9ndil dialo, 

3yyT 3la jaro lm3llm, lli 3yyT 3la lwld dial ddrb bach 

ymchi yjri y9llb 3la nnjjar w l7ddad w moul sswart . F 

9ll mn 15 d9i9a, f wsT drb mDllm, l9ina rasna Dayrin 

bina 3chra dial nnas lli 7bso kollchi bach y3awnona !



f lw9t lli kan nnjjar w l7ddad w moul sswart 

kaySawbo l9fl l9dim t7t DDo dial l9ndil, rrajl lkbir rj3 

hazz Siniyya dial atay b nn3na3 skhoun w l7alawiyat.

— « glsi a bnti, chrbi atay. kollchi ghadi yt9add in cha 

Allah. »

30 d9i9a mn b3d, sm3na SSowt dial lbab, lbab t9il w 

kbir w SSowt dialo 9wi. t7ll akhiran. dkhlna l rriaD, 

3iyyanin bzzaf, walakin wakhkha hakkak wjjdt l3cha.

wSlo S7abna, w charkna lkika w l3cha m3a jjiran lli 

3awnona !


